
RESOLUCIÓN do 22 de setembro, da Dirección Xeral de Centros e Recursos Humanos, pola 
que se regula a incorporación de centros colaboradores á Rede Planea de Arte e Escola en 
Galicia e se convoca a súa participación para o curso 2025/2026.

A arte constitúe unha ferramenta esencial para o desenvolvemento do pensamento crítico, a 
creatividade  e  a  conciencia  social.  A  Rede  Planea  de  Arte  e  Escola  nace  co  propósito  de 
transformar  o  sistema  educativo  a  través  da  arte,  fomentando  experiencias  educativas 
innovadoras, inclusivas e situadas no contexto do alumnado.

A Consellería de Educación, Ciencia, Universidades e Formación Profesional, en colaboración coa 
Fundación  Daniel  y  Nina  Carasso  e  o  nodo  de  mediación  cultural  ZEMOS98,  impulsa  a 
incorporación de centros galegos como centros colaboradores da Rede Planea, que participarán 
en proxectos artísticos e actividades formativas específicas durante o curso 2025/2026.

Esta  convocatoria  enmárcase  tamén  no  compromiso  cos  Obxectivos  de  Desenvolvemento 
Sostible (ODS) da Axenda 2030, en particular co ODS 4 (Educación de calidade), promovendo 
unha  educación  transformadora  que  contribúa  á  igualdade,  á  participación  activa  e  á 
sustentabilidade social e ambiental.

A presente convocatoria insírese no marco definido polo Modelo de Competencias Profesionais 
Docentes  da  Xunta  de  Galicia  (2023),  que  orienta  o  desenvolvemento  profesional  do 
profesorado cara a prácticas educativas transformadoras, inclusivas e contextualizadas. Esta 
proposta contribúe especialmente ao fortalecemento das áreas pedagóxica, profesional e social 
do devandito modelo, promovendo competencias como a didáctica inclusiva, a innovación, a 
colaboración  docente  e  o  compromiso  co  contorno.  Ao  mesmo  tempo,  responde  ás  liñas 
prioritarias do Plan Anual de Formación do Profesorado 2025/26, en particular á innovación 
educativa,  á  convivencia  e  inclusión,  e  á  comunicación  e  plurilingüismo,  impulsando  a 
consolidación de itinerarios formativos que garantan a transferencia á aula e o impacto real na 
mellora  da  práctica.  O  desenvolvemento  destas  actuacións  é  responsabilidade  da  Rede  de 
Formación de Profesorado, que as executa a través das asesorías de formación dos diferentes 
CFR e CAFI.

A arte e a cultura son consideradas dereitos fundamentais,  e a súa integración no sistema 
educativo permite avanzar cara a unha aprendizaxe significativa e comprometida co contorno. 
A colaboración entre centros, administración, artistas e entidades culturais fortalece o tecido 
educativo e impulsa unha visión sistémica da innovación pedagóxica.

Polo  anteriormente  exposto,  de  conformidade  coas  competencias  atribuídas  polo  Decreto 
138/2024,  do  20  de  maio,  polo  que  se  establece  a  estrutura  orgánica  da  Consellería  de 
Educación, Ciencia, Universidades e Formación Profesional,

RESOLVO:
Primeiro. Obxecto

Esta resolución ten por obxecto regular o procedemento de selección de centros educativos 
públicos  colaboradores  da  Rede  Planea  de  Arte  e  Escola  en  Galicia  e  convocar  a  súa 
participación para o curso 2025/2026.

Segundo. Destinatarios

Poderán  participar  nesta  convocatoria  os  centros  docentes  públicos  dependentes  da 
Consellería  de  Educación,  Ciencia,  Universidades  e  Formación  Profesional  que  impartan  as 
ensinanzas reguladas pola LOE nas etapas de 2º ciclo de Educación Infantil, Educación Primaria 
e Educación Secundaria Obrigatoria.

Terceiro. Características das modalidades de participación

Os centros  colaboradores  seleccionados  participarán  nun  dos  tres  proxectos propostos  no 
marco da Rede Planea (Anexo I): 

1.  Lapis, obxectos,  e cubricións
2. Física-Mente. Xestión das emocións a través do corpo
3. Bailando cos teus avós. Colaxes sonora interxeracionais

Disporán  de  formación  específica  asociada  ao  programa  escollido.  Terán  acceso  aos  kits 
pedagóxicos-artísticos  e  demais  recursos  didácticos  asociados  ao  programa.  Poderán 
desenvolver  proxectos  artísticos  de  curta  duración  co  apoio  metodolóxico  e  pedagóxico 
proporcionado polos materiais da rede.

Cuarto. Requisitos e compromisos

Os  centros  educativos  seleccionados,  ademais  de  asumir  os  compromisos  derivados  das 
modalidades nas que participen, deberán asumir tamén os seguintes:  

1. Constituír un equipo Planea formado por 2 persoas docentes, con representación do equipo 
directivo.  Unha destas  persoas  exercerá  de  coordinadora  que  liderará a  planificación,  a 
dinamización e o seguimento e avaliación do programa.

2. Participar nas accións formativas específicas, organizadas pola Consellería en colaboración 
coa organización executora do programa a nivel estatal ZEMOS98, o Nodo Galego Rexenerando 
e a Rede de Formación do Profesorado.

3. Aplicar nas aulas as propostas metodolóxicas e os recursos facilitados pola Rede Planea, 
adaptándoas ao contexto do centro e á diversidade do alumnado.

4. Colaborar cos procesos de documentación e avaliación, segundo os criterios establecidos, e 
elaborar unha memoria anual coas actuacións desenvolvidas, a participación do profesorado, as 
aprendizaxes, as dificultades e as propostas de mellora.

Quinto. Desenvolvemento xeral da participación 

A planificación do programa estrutúrase ao longo do curso 2025/2026 da seguinte maneira:

1º  trimestre.  Reunión  inicial  de  coordinación  entre  os  centros  seleccionados,  a  Rede  de 
Formación e Nodo Galego Rexenerando.

2º  trimestre.  Accións  formativas  iniciais,  planificación  e  comezo  da  implementación. 
Desenvolvemento das actividades nas aulas e reunións de traballo e seguimento do  equipo 
Planea.

3º trimestre. Documentación das experiencias, preparación de materiais de difusión e entrega 
da  memoria  final.  Para  facilitar  o  seguimento  e  a  avaliación,  a  Consellería  habilitará  as 
ferramentas precisas en soporte virtual e físico como instrumento interno de documentación. A 
participación  na  Rede  Planea  supón,  ademais,  o  acceso  a  formación  específica,  recursos 
pedagóxicos e encontros de intercambio entre centros.

Sexto. Número de prazas e distribución territorial

Ofertaranse 21 prazas para centros colaboradores, que se distribuirán procurando o equilibrio 
territorial  mediante  a  asignación  de  tres  prazas  por  ámbito  de  CAFI/CFR, e  a  distribución 
equilibrada entre as tres etapas educativas.

No caso de que nun determinado ámbito CFR ou etapa educativa non se presenten solicitudes 
ou  estas  non  acaden  os  requisitos  mínimos  de  calidade,  as  prazas  vacantes  poderán  ser 
reasignadas a outros ámbitos con solicitudes valoradas positivamente.

Sétimo. Procedemento de solicitude e prazo

A  persoa  directora  do  centro,  ou  persoa  en  quen  delegue,  deberá  cubrir  a  solicitude  de 
participación  na  aplicación  informática  de  Programas  Educativos: 
https://www.edu.xunta.gal/programaseducativos/ na epígrafe “Rede Planea”. 

Previamente á presentación da solicitude, a dirección do centro deberá informar ao Claustro de 
Profesores.  A  solicitude  que  xera  a  aplicación  informática  deberá  ser  asinada  pola  persoa 
responsable da dirección do centro e quedará custodiada neste, non sendo necesaria enviala.

Cada  centro  educativo  deberá  seleccionar  un  único  programa  entre  os  ofertados  e 
cumprimentar todos os campos requiridos na mesma:

a. Compromiso de participación
b. Etapa educativa, nivel e persoas docentes implicadas
c. Xustificación pedagóxica
d. Proposta organizativa, funcional e temporal
e. Experiencias previas en innovación

O prazo de presentación de solicitudes e do proxecto comeza o día seguinte ao da publicación 
desta resolución no Portal Educativo e remata o 3 de outubro de 2025.

Oitavo. Criterios de selección

Os criterios de valoración serán os seguintes:

Criterios
Puntuación 

máxima
Fundamentación  pedagóxica  e  adecuación  da  proposta.
Valorarase  a  xustificación,  a  identificación  de  necesidades  do  centro,  os 
obxectivos formativos e o potencial transformador da proposta.

5 puntos

Viabilidade  organizativa  e  compromiso  do  centro.
Terase  en  conta  a  estrutura  organizativa  proposta,  o  compromiso  da 
dirección segundo os requirimentos de cada programa.

3 puntos

Participación en experiencias previas de innovación educativa no centro 
(0.25 por cada proxecto ata 2 puntos)

2 puntos

Total 10 puntos

En caso de empate na puntuación final das solicitudes, teranse en conta, por esta orde:
1. A diversidade de etapas educativas representadas.
2. A tipoloxía do centro (primaria ou secundaria).

Noveno. Comisión de selección

A selección realizarase por unha comisión técnica integrada por representantes da Consellería, 
da Rede de Formación do Profesorado de Galicia e por persoas designadas pola organización 
ZEMOS98 e Rexenerando, como nodo territorial da Rede Planea en Galicia.

Décimo. Certificación da participación

A Consellería certificará, cumpridos os requisitos establecidos na convocatoria, a participación 
activa e documentada do profesorado do centro directamente implicado no proxecto como 
actividade de innovación educativa con 10 horas de formación do profesorado. 

Ademais  o  profesorado  participante,  poderá  obter  a  correspondente  certificación  como 
actividade de formación permanente, de acordo coa Orde de 14 de maio de 2013, sempre que 
cumpra os requisitos mínimos de asistencia e participación establecidos para as actividades 
formativas desenvolvidas (accións presenciais, en liña ou combinadas), para a implementación 
das propostas na aula e documentación evidenciada do proceso. 

Certificaranse  as  horas  de  formación  especificadas  no  ANEXO  I  correspendentes  a  cada 
proxecto.

A  Consellería  facilitará  as  ferramentas  precisas  para  documentar  o  seguimento  e 
desenvolvemento do programa e facilitar a interacción.

Os centros educativos deberán facilitar na aplicación /programaseducativos ao remate do curso 
a memoria anual de desenvolvemento e impacto do programa no centro.

A Consellería poderá establecer modelos normalizados para presentación da documentación 
final  acreditativa,  así  como  verificar  o  cumprimento  efectivo  das  actuacións  mediante 
mecanismos de seguimento e asesoramento da Rede de Formación do Profesorado.

Décimo primeiro. Resolución provisional e definitiva

1.  Unha  vez  rematado  o  procedemento  de  selección,  a  comisión  fará  pública  a  resolución 
provisional  de  centros  seleccionados  e  excluídos,  que  se  difundirá  no  Portal  Educativo 
(http://www.edu.xunta.gal/portal).

2. A partir da publicación da resolución provisional abrirase un prazo de cinco días hábiles para 
efectuar reclamacións ou renuncias dirixidas á Consellería de Educación, Ciencia, Universidades 
e  Formación  Profesional,  Dirección  Xeral  de  Centros  e  Recursos  Humanos  que  deberán 
presentarse obrigatoriamente por medios electrónicos na Sede Electrónica da Xunta de Galicia 
(https://sede.xunta.gal)  a  través  do  formulario  correspondente  ao  procedemento  de 
presentación electrónica de solicitudes, escritos e comunicacións que non conten cun sistema 
electrónico específico nin cun modelo electrónico normalizado (código PR004A) que se deberá 
identificar  coa  denominación  “REDE_PLANEA”.  Para  a  presentación  das  reclamacións  ou 
renuncias poderá empregarse calquera dos mecanismos de identificación e sinatura admitidos 
pola  sede electrónica  da Xunta de Galicia,  incluído o  sistema de usuario  e  clave Chave365 
(https://sede.xunta.gal/tramites-e-servizos/chave365). 

3.  Transcorrido  este  prazo,  unha  vez  estudadas  e,  se  é  o  caso,  atendidas  as  mencionadas 
reclamacións ou renuncias, a comisión seleccionadora elevaralle a proposta definitiva á persoa 
titular da Dirección Xeral de Centros e Recursos Humanos, que resolverá a relación final dos 
centros seleccionados. 
4.  A  resolución  definitiva  dos  centros  seleccionados  publicarase  no  Portal  Educativo 
(http://www.edu.xunta.gal/portal).

As
 c

op
ia

s 
en

 p
ap

el
 d

es
te

 d
oc

um
en

to
 te

ñe
n 

a 
co

nd
ic

ió
n

de
 c

op
ia

 e
 s

er
án

 v
er

ifi
ca

bl
es

 a
 tr

av
és

 d
es

te
 c

ód
ig

o.

C
VE

: 4
eG

m
qV

6n
kf

Y9
   

 h
ttp

s:
//s

ed
e.

xu
nt

a.
ga

l/c
ve

http://www.edu.xunta.gal/portal
https://sede.xunta.gal/cve?idcve=4eGmqV6nkfY9


Dirección Xeral de Centros e Recursos Humanos

Edificio Administrativo 

San Caetano, s/n 15781 

Santiago de Compostela 

www.edu.xunta.gal 

5.  Contra  a  resolución  definitiva  de  centros  seleccionados  poderase  interpoñer  recurso  de 
alzada ante a persoa titular da Consellería de Educación, Ciencia, Universidades e Formación 
Profesional, no prazo dun mes contado a partir do día seguinte ao da publicación da devandita 
resolución no Portal Educativo, de acordo co disposto nos artigos 121 e 122 da Lei 39/2015, do 1 
de outubro, do procedemento administrativo común das administracións públicas.

6. O prazo máximo para resolver este procedemento será de tres meses. Se transcorrese o 
citado  prazo  sen  que  recaese  resolución  expresa,  os  interesados  poderán  entender 
desestimadas as súas solicitudes por silencio administrativo.

Décimo segundo. Información básica sobre protección de datos de carácter persoal 

Os  datos  persoais  recadados  neste  procedemento  serán  tratados  na  súa  condición  de 
responsable  pola  Xunta  de  Galicia,  Consellería  de  Educación,  Ciencia,  Universidades  e 
Formación Profesional, coas finalidades de levar a cabo a tramitación administrativa que derive 
da xestión deste procedemento e a  actualización da información e contidos da carpeta do 
cidadán. 

O tratamento dos datos baséase no cumprimento dunha misión de interese público ou no 
exercicio  de  poderes  públicos,  conforme  á  normativa  recollida  na  ficha  do  procedemento 
incluída na Guía de procedementos e servizos, no propio formulario anexo e nas referencias 
recollidas en https://www.xunta.gal/informacion-xeral-proteccion-datos.

Con todo, determinados tratamentos poderán fundamentarse no consentimento das persoas 
interesadas e esta circunstancia reflectirase no devandito formulario. 

Os  datos  serán  comunicados  ás  administracións  públicas,  organismos  e/ou  entidades  que 
participan  neste  plan  no  exercicio  das  súas  competencias,  cando  sexa  necesario  para  a 
tramitación e resolución dos seus procedementos ou para que os cidadáns poidan acceder de 
forma integral á información relativa a unha materia. 

A fin de darlle a publicidade esixida ao procedemento, os datos identificativos das persoas 
interesadas serán publicados conforme ao descrito na presente norma reguladora a través dos 
distintos medios de comunicación institucionais dos que dispón a Xunta de Galicia como Diarios 
Oficiais, páxinas web ou taboleiros de anuncios. 

As persoas interesadas poderán acceder, rectificar e suprimir os seus datos, así como exercer 
outros  dereitos  ou retirar  o  seu consentimento,  a  través  da  sede electrónica  da  Xunta  de 
Galicia ou presencialmente nos lugares e rexistros establecidos na normativa reguladora do 
procedemento administrativo común, segundo se explícita na información adicional recollida en 
https:// www.xunta.gal/ proteccion-datos-persoais. 

No  caso  de  existiren  diferentes  referencias  normativas  en  materia  de  protección  de  datos 
persoais neste procedemento,  prevalecerán en todo caso aquelas relativas ao Regulamento 
(UE) 2016/679, Xeral de Protección de Datos ou a Lei Orgánica 3/2018, de 5 de decembro, de 
Protección de Datos Persoais e garantía dos dereitos dixitais.

Décimo terceiro. Entrada en vigor

Esta resolución entrará en vigor o día seguinte ao da súa publicación.

Santiago de Compostela, 

Jesús Manuel Álvarez Bértolo

Director xeral de Centros e Recursos Humanos

ANEXO I
PROXECTO 1. LAPIS, OBXECTOS E CUBRICIÓNS

Niveis 6º de Educación Infantil e 1º ciclo de Primaria

Modalidade Presencial e en rede

Horas de formación 12 horas de formación 

Implementación 12 horas aprox. de implementación en aula

Cronograma xeral

Xaneiro: sesión de presentación
Febreiro e marzo: sesións de formación
Marzo: visitas a centros
Abril: sesión de avaliación

Obxectivos

Activar a atención plena, a conciencia e a escoita.
Avivar e desenvolver as capacidades sensorio-perceptivas-motrices.
Fomentar relacións baseadas nos afectos, cun mesmo e cos demais.
Nutrir e ampliar o imaxinario.
Facer uso do patio como lugar de investigación e aprendizaxe.
Impulsar o gozar e a espontaneidade nas sesións.

Información https://redplanea.org/proyecto/lapiz-objetos-y-cubriciones/ 

Lapis, obxectos e cubricións é un proxecto artístico e educativo que investiga, desde o xogo e a 
creatividade, outras formas de experimentar a grafo-escritura. 
Consta de tres eixos esenciais:

LAPIS. Lapis é o nome do xogo que deseñamos. Inspirámonos na Teoría de ensamblaxe e 
mapas de secuenciación do libro de Malabarismo funcional. Lapis é un xogo para dúas persoas 
e require de obxectos para ser xogado. É un xogo inclusivo, e a súa práctica pódese incorporar 
no  cotián.  Coa  práctica  de  Lapis  xéranse  estados  de  atención  plena  e  concentración  en 
colectividade,  favorecendo  despregar  as  capacidades  cognitivas  necesarias  para  o 
desenvolvemento da grafomotricidade e a escoita.

OBXECTOS. Usamos os obxectos como elementos condutores e comunicadores. Eliximos que 
sexan obxectos cotiáns, que formen parte do noso día a día e que sexan accesibles e sinxelos. 
A  nosa  intención  é  resignificar  a  mirada  que  temos  arredor  deles  para  ampliar  as  súas 
posibilidades de uso e pór en valor a información que nos suxiren a través da memoria e a 
imaxinación. Ao adestrar a nosa mirada de atención cara os obxectos melloramos a relación 
motriz que compartimos con eles.

CUBRICIÓNS. Cubriremos pequenos obxectos inspirándonos no traballo artístico de Christo e 
Jeanne-Claude, espertando así a curiosidade e o misterio en relación cos obxectos cotiáns cos 
que traballaremos, ampliando o imaxinario e traballando a psicomotricidade fina. Ao mesmo 
tempo  que  creamos  esas  pequenas  cubricións,  iremos  dando  comprensión  ao  que  será  o 
produto final: unha gran cubrición a modo de instalación artística.
O movemento, o son e a manipulación de obxectos son prácticas transversais neste proxecto.

Recursos que facilita o programa
• Bolsa de viaxe para cubrir desprazamento á formación inicial presencial.
• Guía de actividades para realizar o proceso creativo de maneira autónoma.
• Kit de materiais necesarios para o desenvolvemento do proxecto.
• Visita das artistas ao centro educativo durante o desenvolvemento do programa.

https://redplanea.org/proyecto/lapiz-objetos-y-cubriciones/
https://sede.xunta.gal/cve?idcve=4eGmqV6nkfY9

ANEXO I (continuación)

PROXECTO 2. FÍSICA-MENTE

Niveis 3º, 4º, 5º e 6º de Educación Primaria

Modalidade Presencial e en rede

Horas de 
formación

12 horas de formación

Implementación 13 horas aprox. de implementación en aula

Cronograma 
xeral

Xaneiro: sesión de presentación
Xaneiro, febreiro e marzo: sesións de formación
Xuño: visita a centros
Sesión final e de avaliación: a concretar cos centros educativos

Obxectivos

Xerar conciencia sobre o corpo e o estado anímico individual e colectivo a 
través de prácticas artísticas escénicas.
Recoñecer a implicación do corpo nas rutinas cotiás a través do ritual.
Xestionar  estados  e  emocións,  identificalos  e  validalos  a  través  da 
observación e o coidado.
Incentivar a creatividade a través da expresión corporal.

Información https://redplanea.org/proyecto/fisica-mente/

Física-Mente. Xestión das emocións a través do corpo
A imaxinación e a creatividade poden activarse desde a nosa mente, pero tamén pasan polo 
corpo e os seus movementos así como polas emocións que imos transitando. Por iso as artes 
escénicas e a conciencia corporal  en idades temperás son medios que axudan a regular a 
enerxía no día a día da aula, facilitando que as relacións dentro do grupo poidan transformarse 
e atopar momentos durante o día nos que parar. O programa servirá para pór atención ao 
corpo e, desde aí, pescudar como sente, como se move e que lles pasa ao noso corpo e mente 
cando experimentamos diferentes emocións.
Que  movementos  e  posturas  nos  poden  conectar  coas  nosas  emocións?  Dado  que  o 
desenvolvemento  da  proposta  é  en  grupo,  realizarase  un  proceso  conxunto  no  que  esas 
posturas  conten  sobre  o  grupo,  as  súas  relacións,  costumes,  etc.  que  conformará  unha 
composición escénica final. 

Recursos que facilita o programa
• Bolsa de viaxe para cubrir desprazamento á formación inicial presencial.
• Guía  de  actividades  para  realizar  o  proceso  creativo  de  maneira  autónoma  nos 

seguintes cursos.
• Asesoramento e acompañamento durante as sesións de formación e o prazo de tempo 

de traballo autónomo na aula.
• Visita ao centro por parte das artistas para a composición da peza final.

https://redplanea.org/proyecto/fisica-mente/
https://sede.xunta.gal/cve?idcve=4eGmqV6nkfY9

ANEXO I (continuación)

PROXECTO 3. BAILANDO COS TEUS AVÓS

Niveis ESO

Modalidade Presencial e en rede

Horas de 
formación

15 horas de formación

Implementación 15 horas aprox. de implementación en aula

Cronograma 
xeral

Xaneiro: sesión de presentación
Febreiro e marzo: sesións de formación
Sesión final de avaliación: a concretar cos centros educativos

Obxectivos

Fomentar  as  relacións  interxeracionais  entre  o  alumnado  e  os  seus 
familiares a través de elementos compartidos.
Introducir ao alumnado na creación musical a través da re-mestura e o 
sampleo, así  como compartir co profesorado participante ferramentas e 
metodoloxías posibles para o seu uso na aula.
Mostrar e facer uso do arquivo sonoro como ferramenta de investigación 
sobre temas culturais, sociais e identitarios.

Información https://redplanea.org/recursos/play-antropoloops-com/ 

Bailando cos teus avós. Colaxes sonoras interxeracionais

Avoa, que cancións cantabades? Faciádelas vós? Como fixestes esta?
Con esta pregunta como punto de partida, convidamos o alumnado a achegarse ao contexto
social e cultural dos seus avós a través do acto de ir de festa. Este achegamento concrétase na
creación e traballo dun arquivo sonoro (entrevistas, expresións, cancións, melodías, etc.) e as
reflexións,  dinámicas  e  debates  que  se  poidan  xerar  na  aula  a  partir  dos  materiais 
recompilados.
A  partir  deste  traballo  previo  de  investigación  sobre  realidades  culturais  e  identitarias, 
propomos ao alumnado traer este arquivo ao presente a través da experimentación sonora e 
composición musical co sampleo.
Algunhas preguntas poderían ser: Como se accedía á música? Que pensaban desas músicas as
xeracións anteriores? Que expresións se usaban? Como se bailaba e onde? Este proceso de
creación de arquivo e re-mestura podería articularse desde as materias de música, lingua e
historia.

Recursos que facilita o programa:

• Bolsa de viaxe para cubrir os gastos de desprazamento para a formación presencial dos
• docentes participantes á sesión obrigatoria.
• Formación teórico-práctica sobre re-mestura musical e colaxe sonora. 
• Kit de escoita colectiva composto de 28 auriculares + 8 adaptadores para auriculares 

por aula.

https://redplanea.org/recursos/play-antropoloops-com/
https://sede.xunta.gal/cve?idcve=4eGmqV6nkfY9

